
Mirëmbrëma. Jam tejet i gëzuar që ndodhem sot këtu për të kremtuar dhjetë vjetorin e 
Universitetit FON. Dëshiroj të faleminderoj presidentin e Universitetit Fijat Canoski,  zëvendës 
presidentin Sefer Canoski dhe rektorin Aleksandar Nikollovski që më ftuan të jem pjesë e këtij 
evenimenti. Gjithashtu, dëshiroj t’i shpreh mirënjohje Enisa Bajramit, e cila jo vetëm që është pjesë e re 
dhe e mrekullueshme e ekipit të FON-it, por gjithashtu është edhe anëtare e Këshillit rinor të 
Ambasadës. Enisa dhe miqtë e saj nga ky Këshill janë shembull i vërtetë për të rinjtë në tërë vendin për 
atë çfarë do të thotë të krijosh mundësi për veten dhe të ndjekish ëndërrat tua. 

 
Që nga ardhja ime në Shkup para një viti e gjysëm, kam patur mundësinë të udhëtoj nëpër 

Maqedoni dhe të takohem me njerëz nga të gjitha viset e vendit. Në veçanti kam ndjerë kënaqësi kur 
kam biseduar me të rinjtë nga Maqedonia. Në shkollat e mesme, në universitete, në terene sportive, në 
qendrat qeveritare dhe në çdo biznes, kam biseduar me të rinj të cilët më kanë impresionuar tej mase 
me inteligjencën, entuziazmin dhe energjinë e tyre. Në qoftë se talenti i rinisë së një vendi është matës 
për ardhmërinë e atij vendi, atëherë Maqedoninë me të vërtetë e pret një e ardhme e ndritshme.  

 
Mendoj që është karakteristikë e të rinjëve të besojnë që në vend tjetër është më mirë – apo siç 

thotë një thënie në gjuhën angleze, që bari është gjithnjë më i gjelbër në anën tjetër të gardhit.  
 
Në Shtetet e Bashkuara ka të rinjë që asnjëherë nuk janë larguar nga Shtetet e Bashkuara, por 

janë të bindur që ndonjë vend tjetër është vendi më i mirë në planet dhe që ata do të kishin qenë 
shumë të lumtur po të jetonin atje. Në anën tjetër, ne shohim të rinjë në shumë shtete tjera që besojnë 
se Shtetet e Bashkuara janë shoqëria dhe shteti ideal për të jetuar e për të punuar. Kur të rriteni pak në 
moshë, do të kuptoni që Franca, Australia, Maqedonia apo Shtetet e Bashkuara, ashtu si dhe të gjitha 
shtetet e botës, kanë disa kualitetete vërtet të mira, por që gjithashtu kanë edhe hapsirë për 
përmirësim në lëmi të ndyshme. 

 
Në jetë vjen një moment kur kuptojmë që asnjë vend nuk është ideal, dhe atëherë 

ballafaqohemi me zgjidhjen që duhet të bëjmë – ose të heqim dorë nga ëndërrat tona për jetën ideale, 
ose të zgjedhim të punojmë për të përmirësuar shoqërinë tonë. Ky është momenti kur vendosim se a 
do t’i lëmë gjërat ashtu siç janë, me shpresë që dikush tjetër do t’i përmirësojë, apo do të zgjedhim të 
bëhemi bartës të ndryshimeve dhe vet do të punojmë që të përmirësojmë këtë botë. Çdo vend në botë 
ka nevojë për më tepër nga të dytët, e më pak nga të parët, dhe këtu të rinjtë – siç jeni ju që ndodheni 
këtu sonte – mund të jenë nxitës të ndryshimeve. 

 
Të rinjtë kanë tendencë të jenë idealistë.  Kjo është ajo që më pëlqen tek ju – ju i shihni 

mundësitë, ju keni shpresë dhe pasion. 
 
Të rinjtë kanë tendencë të shohin botën ashtu si e mendojnë që duhet të jetë, ndërsa 

problemet i shohin si pengesa të vogla për të cilat vetëm duhet zgjidhje. Shohin padrejtësinë, ankesat 
dhe gjërat që nuk shkojnë siç duhet, dhe thonë, “këtë me siguri që mund ta rregullojmë!”  Për fat të 
keq, shumë shpesh më të rriturit – mësimdhënësit, prindërit dhe liderët politik  - u thonë të rinjëve që 
nuk mund të ndryshojnë asgjë, dhe që do të ishte më mirë sikur të adaptohen në sistemin ekzistues. 

Kur dëgjojnë këtë gjithë kohën, këta të rinjë humbin kurajo dhe fillojnë të kërkojnë alternativa për 
gjendjen e status kuo-së e cila nuk mund të ndryshohet.  

Fillojnë të mendojnë për mënyra se si ta braktisin vendin dhe të marrin me vete arsimimin dhe 
pasionin e tyre. Ndoshta madje fiillojnë të mendojnë se duhet thjeshtë të shkrihen në sistem ose, 
akoma dhe më keq, fillojnë të mendojnë për të hequr dorë krejtësisht, dhe për t’u bërë pjesë e tregjeve 
të zeza të cilat përhapen kur është rëndë për të gjetur tregje dhe punë.   
 

Mirëpo Maqedonisë, si të gjitha vendeve në botë, i nevojitet idealizmi i rinisë.  Asnjë vend nuk 
mund të bëhet më i mirë pa njerëz të cilët janë të gatshëm të rrezikojnë për ta përmirsuar atë, dhe në 
gjithë botën na nevojitet entuziazmi dhe energjia e rinisë për të prekur disa nga sfidat e mëdha me të 
cilat ballafaqohemi.  Ai idealizëm na nevojitet edhe këtu në Maqedoni, për çështje në Shkup, Manastir 
ose Tetovë, çështje që ekzistojnë në lagjet e juaja apo rrugët ku banoni.   
 

Siç thash në fillim, unë kam pasur mundësinë të takohem me të rrinj nga gjithë vendi, dhe ata 
më kanë lënë shumë përshtypje.  Mirëpo, shumë prej tyre janë shprehur jo të sigurtë, të frikësuar dhe 
të pajtuar me situatën.  Shumë të rinj më kanë thënë se nuk kanë zgjedhje tjetër përveç se ta lëshojnë 
vendin; të kërkojnë punë jashtë Maqedonisë se këtu nuk ka asgjë për ata.  Shumë më kanë thënë se 
mundësitë ekonomike paraqiten në formë të antarësisë në parti politike dhe se mund të marrin pjesë 
në krijimin e fatit të tyre vetëm me shprehjen e besnikërisë ndaj njërës apo tjetrës parti politike.  
Shumë të rinj në këtë vend nuk janë ballafaquar me sfidën e të qenit të involvuar, të mundësisë për të 
punuar për të bërë këtë vend- vendin e tyre- ashtu si e kanë ëndërruar, vend ku shpresat dhe idealet e 
tyre mund të realizohen, ku paqja, harmonia dhe prosperiteti të cilat i dëshirojnë aq shumë qytetarë të 
Maqedonisë janë të kapshme dhe të gatshme për t’u shndërruar në realitet. 
 

E di se në gjithë botën, të rinjtë ndjejnë shtypje.  Në Shtetet e Bashkuara, në Maqedoni, Spanjë, 
Itali dhe Japoni, të rinjtë ndjejnë dhimbjet e krizës financiare dhe pasojat në shoqëri.  Ata shohin sa 
rëndë është të mundohesh të planifikosh familje pa punë, ose punë pa familje, dhe ndjejnë se zëri i tyre 
nuk po dëgjohet.  Këto janë probleme, mirëpo nuk janë që nuk mund të zgjidhen.  Ju mundeni dhe do 
të bëni ndryshim duke qenë të dukshëm, të involvuar, të angazhuar në komunitetet e juaja, dhe duke 
qenë zërat të cilët liderët e juaj nuk mund t’i injorojnë.   
 
Nuk ekziston vend i përkryer, ose vend ku nuk mund të bëhen përmirësime. 
 

Prandaj më lejoni të jem ai i cili do të kërkojë prej të gjithëve këtu sonte të angazhoheni dhe të 
punoni.  Nuk ka ndonjë që qëndron anash dhe pret të ju zëvendësojë dhe t’i rregullojë gjërat.  Askush 
tjetër nuk do të përforcojë ekonominë, nuk do të krijojë mundësi për investime dhe sipërmarrësi, nuk 
do të zmadhojë harmoninë ndër-etnike dhe ndër-fetare, dhe nuk do të ndërtojë komunitete më të 
fuqishme, më përparimtare dhe dinamike.  Askush tjetër përveç jush.  Dhe, secili prej jush.  Tani nuk 
mund të thoni se nuk ju është thënë.   
 

Më lejoni edhe një herë t’i uroj universitetit FON këtë përvjetor të rëndësishëm, dhe më lejoni 
t’i inkurajoj të gjithë të pranishmit këtu të shfrytëzojnë sukseset e deritanishme dhe të njëjtat të 
vazhdojnë t’i plotësojnë.  Arsimi dhe ai burim i çmueshëm - rinia e Maqedonisë – me të vërtetë mund 
të ndihmojnë shumë për të bërë këtë shtet një vend më të mirë për secilin prej jush, për komunitetet e 
juaja dhe për të gjithë qytetarët e Republikës të Maqedonisë. 
 

Ju faleminderit.   
 

  

 
 


